МОНГОЛ УЛСЫН ИХ ХУРЛЫН  2014 ОНЫ НАМРЫН ЧУУЛГАНЫ 

11 ДҮГЭЭР САРЫН 25-НЫ ӨДӨР НИЙГМИЙН БОДЛОГО, 

БОЛОВСРОЛ, СОЁЛ, ШИНЖЛЭХ УХААНЫ БАЙНГЫН 

ХОРООНЫ ХУРАЛДААНЫ ТОВЬЁГ
	№
	Баримтын агуулга
	Хуудас

	1.
	Хуралдааны товч тэмдэглэл:  
	1-3

	2.
	Хуралдааны дэлгэрэнгүй тэмдэглэл:

   1.Нийгмийн даатгалын тухай хуульд нэмэлт, өөрчлөлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн даатгалын сангаас олгох үйлдвэрлэлийн осол, мэргэжлээс шалтгаалсан өвчний тэтгэвэр, тэтгэмж, төлбөрийн тухай хуульд нэмэлт оруулах тухай, Нийгмийн даатгалын сангаас олгох ажилгүйдлийн тэтгэмжийн тухай хуульд нэмэлт, өөрчлөлт оруулах тухай хуулийн төслүүд /Засгийн газар 2014.05.30-ны өдөр өргөн мэдүүлсэн, хэлэлцэх эсэх/
    2.Нийгмийн даатгалын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Д.Оюунхорол нарын 15 гишүүн  2014.05.30-ны өдөр өргөн мэдүүлсэн, даатгуулагч шимтгэлээ сар, улирал, жилээр  төлж болох тухай,  хэлэлцэх эсэх/
   
	4-10

10-23





Монгол Улсын Их Хурлын 2014 оны намрын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны 11 дүгээр сарын 25-ны өдөр /Мягмар гараг/-ийн хуралдааны гар тэмдэглэл

Нийгмийн бодлого, боловсрол, соёл, шинжлэх ухааны байнгын хорооны дарга, Улсын Их Хурлын гишүүн Д.Батцогт ирц, хэлэлцэх асуудлын дарааллыг танилцуулж, хуралдааныг даргалав.

Ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 09 цаг 45 минутад Төрийн ордны “А” танхимд эхлэв. 

Өвчтэй: З.Баянсэлэнгэ, С.Одонтуяа.  

Тасалсан: Я.Санжмятав, Д.Сарангэрэл, Л.Энх-Амгалан.

Хуралдаанд 14 гишүүн ирж, 73.6 хувийн ирцтэй байв.

Нэг. Нийгмийн даатгалын тухай хуульд нэмэлт, өөрчлөлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн даатгалын сангаас олгох үйлдвэрлэлийн осол, мэргэжлээс шалтгаалсан өвчний тэтгэвэр, тэтгэмж, төлбөрийн тухай хуульд нэмэлт оруулах тухай, Нийгмийн даатгалын сангаас олгох ажилгүйдлийн тэтгэмжийн тухай хуульд нэмэлт, өөрчлөлт оруулах тухай хуулийн төслүүд /Засгийн газар 2014.05.30-ны өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Хүн амын хөгжил, нийгмийн хамгааллын сайдын үүрэг гүйцэтгэгч С.Эрдэнэ, Нийгмийн даатгалын ерөнхий газрын дарга Ц.Уртнасан, Хүн амын хөгжил, нийгмийн хамгааллын яамны Нийгмийн хамгааллын бодлогын хэрэгжилтийг зохицуулах газрын дарга Л.Мөнхзул, ахлах мэргэжилтэн Т.Ганзориг нарын бүрэлдэхүүнтэй ажлын хэсэг оролцов.

Хуралдаанд Улсын Их Хурлын Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, референт Р.Болормаа нар байлцав.


Төсөл санаачлагчийн илтгэлийг Хүн амын хөгжил, нийгмийн хамгааллын сайдын үүрэг гүйцэтгэгч С.Эрдэнэ танилцуулав. 

Танилцуулгатай холбогдуулан Улсын Их Хурлын гишүүн Л.Эрдэнэчимэг, С.Отгонбаяр, Д.Хаянхярваа нарын тавьсан асуултад Хүн амын хөгжил, нийгмийн хамгааллын сайдын үүрэг гүйцэтгэгч С.Эрдэнэ, Нийгмийн даатгалын ерөнхий газрын дарга Ц.Уртнасан, Хүн амын хөгжил, нийгмийн хамгааллын яамны Нийгмийн хамгааллын бодлогын хэрэгжилтийг зохицуулах газрын дарга Л.Мөнхзул хариулж, тайлбар хийв.

Улсын Их Хурлын гишүүдээс санал гараагүй болно.

Д.Батцогт: -Нийгмийн даатгалын тухай хуульд нэмэлт, өөрчлөлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн даатгалын сангаас олгох үйлдвэрлэлийн осол, мэргэжлээс шалтгаалсан өвчний тэтгэвэр, тэтгэмж, төлбөрийн тухай хуульд нэмэлт оруулах тухай, Нийгмийн даатгалын сангаас олгох ажилгүйдлийн тэтгэмжийн тухай хуульд нэмэлт, өөрчлөлт оруулах тухай хуулийн төслүүдийг хэлэлцэхийг дэмжье.

Зөвшөөрсөн:                       11

Татгалзсан:
                         1
    
Бүгд:


             12

91.7 хувийн саналаар дэмжигдлээ.

Байнгын хорооноос гаргасан санал, дүгнэлтийг чуулганы нэгдсэн хуралдаанд Улсын Их Хурлын  гишүүн Д.Хаянхярваа танилцуулахаар тогтов.

Уг асуудлыг 10 цаг 05 минутад хэлэлцэж дуусав.

Хоёр. Нийгмийн даатгалын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Д.Оюунхорол нарын 15 гишүүн  2014.05.30-ны өдөр өргөн мэдүүлсэн, даатгуулагч шимтгэлээ сар, улирал, жилээр  төлж болох тухай,  хэлэлцэх эсэх/


Хэлэлцэж буй асуудалтай холбогдуулан Хүн амын хөгжил, нийгмийн хамгааллын сайдын үүрэг гүйцэтгэгч С.Эрдэнэ, Нийгмийн даатгалын ерөнхий газрын дарга Ц.Уртнасан, Хүн амын хөгжил, нийгмийн хамгааллын яамны Нийгмийн хамгааллын бодлогын хэрэгжилтийг зохицуулах газрын дарга Л.Мөнхзул, ахлах мэргэжилтэн Т.Ганзориг нарын бүрэлдэхүүнтэй ажлын хэсэг оролцов.

Хуралдаанд Улсын Их Хурлын Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, референт Р.Болормаа нар байлцав.


Төсөл санаачлагчийн илтгэлийг Улсын Их Хурлын гишүүн Д.Оюунхорол танилцуулав. 

Танилцуулгатай холбогдуулан Улсын Их Хурлын гишүүн Д.Арвин, Ц.Оюунгэрэл, С.Ганбаатар, С.Эрдэнэ, А.Бакей, Г.Баярсайхан нарын тавьсан асуултад төсөл санаачлагч, Улсын Их Хурлын гишүүн Д.Оюунхорол, Хүн амын хөгжил, нийгмийн хамгааллын сайдын үүрэг гүйцэтгэгч С.Эрдэнэ, Нийгмийн даатгалын ерөнхий газрын дарга Ц.Уртнасан, Хүн амын хөгжил, нийгмийн хамгааллын яамны Нийгмийн хамгааллын бодлогын хэрэгжилтийг зохицуулах газрын дарга Л.Мөнхзул хариулж, тайлбар хийв.

Улсын Их Хурлын гишүүн С.Эрдэнэ, А.Тлейхан нар үг хэлсэн болно.

Д.Батцогт: -Нийгмийн даатгалын тухай хуульд нэмэлт, өөрчлөлт оруулах тухай хуулийн төслийг хэлэлцэхийг дэмжье.

Зөвшөөрсөн:                       11

Татгалзсан:
                         1
    
Бүгд:


             12

91.7 хувийн саналаар дэмжигдлээ.

Байнгын хорооноос гаргасан санал, дүгнэлтийг чуулганы нэгдсэн хуралдаанд Улсын Их Хурлын  гишүүн А.Тлейхан танилцуулахаар тогтов.

Хуралдаан 10 цаг  55 минутад өндөрлөв.

Тэмдэглэлтэй танилцсан: 

НИЙГМИЙН БОДЛОГО, БОЛОВСРОЛ,

СОЁЛ, ШИНЖЛЭХ УХААНЫ 

БАЙНГЫН ХОРООНЫ ДАРГА




Д.БАТЦОГТ


Тэмдэглэл хөтөлсөн: 

ПРОТОКОЛЫН АЛБАНЫ 



ШИНЖЭЭЧ







М.НОМИНДУЛАМ
МОНГОЛ УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ  

НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ 
БАЙНГЫН ХОРООНЫ 11 ДҮГЭЭР САРЫН 25-НЫ ӨДӨР 

/МЯГМАР ГАРАГ/-ИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ


Д.Батцогт: -Гишүүдийн өглөөний амгаланг айлтгая. Ирц хүрсэн учраас хурлаа эхэлье. 19 гишүүнээс 10 гишүүн ирж, 52.6 хувийн ирцтэй, өнөөдрийн хэлэлцэх асуудал хоёр байгаа. Нэгд, Нийгмийн даатгалын тухай хуульд нэмэлт, өөрчлөлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн даатгалын сангаас олгох үйлдвэрлэлийн осол, мэргэжлээс шалтгаалсан өвчний тэтгэвэр, тэтгэмж, төлбөрийн тухай хуульд нэмэлт, өөрчлөлт оруулах тухай, Нийгмийн даатгалын сангаас олгох ажилгүйдлийн тэтгэмжийн тухай хуульд нэмэлт, өөрчлөлт оруулах тухай хуулийн төслүүдийн хэлэлцэх эсэх асуудлыг шийдэх ёстой.

Хоёрдугаар асуудал Нийгмийн даатгалын тухай хуульд нэмэлт, өөрчлөлт оруулах тухай хуулийн төслийг хэлэлцэх эсэх асуудлыг хэлэлцэнэ. Хэлэлцэх асуудал дээр саналтай гишүүн байна уу? Хэлэлцэх асуудлаа баталъя гэдгээр санал хураалт явуулъя. Хэлэлцэх асуудлаа баталлаа. Хэлэлцэх асуудалдаа оръё.

Нэг. Нийгмийн даатгалын тухай хуульд нэмэлт, өөрчлөлт оруулах тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн даатгалын сангаас олгох үйлдвэрлэлийн осол, мэргэжлээс шалтгаалсан өвчний тэтгэвэр, тэтгэмж, төлбөрийн тухай хуульд нэмэлт оруулах тухай, Нийгмийн даатгалын сангаас олгох ажилгүйдлийн тэтгэмжийн тухай хуульд нэмэлт, өөрчлөлт оруулах тухай хуулийн төслүүд /Засгийн газар 2014.05.30-ны өдөр өргөн мэдүүлсэн, хэлэлцэх эсэх/

Улсын Их Хурлын гишүүн, Хүн амын хөгжил, нийгмийн хамгааллын сайд Эрдэнэ танилцуулга хийнэ. 

С.Эрдэнэ: -Баярлалаа. Нийгмийн даатгалын тухай багц хуульд нэмэлт, өөрчлөлт оруулах тухай төслийг та бүхэнд танилцуулъя. 

Нийгмийн даатгалын тухай багц хууль 1994 онд батлагдсанаас хойш 20 жил болж энэ хугацаанд уг хуульд 10 шахам нэмэлт, өөрчлөлт оруулсан ч Нийгмийн даатгалын одоогийн мөрдөж байгаа хуулийн зүйл, заалт нь өнөөгийн  хэрэгцээ шаардлагыг зохицуулах боломжгүй болж практик амьдралд хэрэглэхэд ойлгомжгүй нөхцөл үүсгээд байна. 

Нийгмийн даатгалын багц хуулийн зарим зүйл, заалтад шүүхийн хэд хэдэн удаагийн шийдвэр гарч Үндсэн хуулийн цэцэд маргаан үүсэж, хуулийг нэр мөр ойлгож хэрэглэх, хэрэгжүүлэхэд даатгуулагч, даатгагчийн хооронд саналын зөрүү бий болсныг одоогийн мөрдөж буй хуулийн хүрээнд шийдвэрлэхэд хүндрэлтэй байгаа учир уг харилцааг гагцхүү хуульд нэмэлт, өөрчлөлт оруулах замаар нэг мөр болгох шаардлагатай байгаа юм. Иймд Нийгмийн даатгалын багц хуульд нэмэлт, өөрчлөлт оруулах хуулийн дараах төслүүдийг санаачлан боловсруулж Улсын Их Хуралд хэлэлцүүлэхээр өргөн бариад байна. Үүнд: 

Мөнхзул аа, цаатныг яах билээ, авсан тийм ээ?

Нийгмийн даатгалын тухай хуульд нэмэлт, өөрчлөлт оруулах хуулийн төслийн талаар 4 асуудал оруулсан. Үүнээс өчигдөр Ардчилсан намын бүлэг дээр хуралдаад цаатан иргэдийн асуудлыг хойшлуулах санал оруулсан. Цаатан иргэдтэй холбоотой Нийгмийн даатгалын тухай хуулийн өөрчлөлтийг дахин ярьж, нарийн боловсруулж оруулж ирэх шаардлагатай юм гэж үзээд эхний асуудлыг хойшлуулсан байгаа. 

2.Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төслийн талаар та бүхэнд танилцуулъя. 

Нийгмийн даатгалын  сангаас олгох тэтгэвэр, тэтгэмжийн тухай хуульд зааснаар тэжээгчээ алдсаны тэтгэврийг тэжээгчийн асрамжид байгаа 0-16 насны, сургуульд суралцаж байгаа бол 19 хүртэлх насны хүүхэд авах эрхтэй боловч хүүхэд бүтэн өнчин болсон тохиолдолд нас барсан нэг даатгуулагчийн хөдөлмөрийн хөлс түүнтэй адилтгах орлогоос тэжээгчээ алдсаны тэтгэврийг тооцон олгож байгаа нь тухайн хүүхдийн тэтгэврийг бодитой тогтоохгүй байгаа учраас нас барсан эцэг, эхийн хөдөлмөрийн хөлс, түүнтэй адилтгах орлогыг нэгтгэсэн дүнгээс тэжээгчээ алдсаны тэтгэврийг бодож тогтоож олгохоор төсөлд тусгалаа.

Түүнчлэн тэжээгчээ алдсаны тэтгэвэр авахын тулд 16-19 насны хүүхэд бүр сургуульд суралцаж байгаа тухай сургуулийн тодорхойлолтыг жил бүрийн 6, 9 дүгээр сард авч ирэх шаардлагатай байдаг тул Нийгмийн даатгалын байгууллага жилд хоёр удаа ирэх, улмаар суралцдаггүй боловч тэтгэвэр авахын тулд хуурамч бичиг баримт бүрдүүлэх тохиолдол гарч байна. Иймд Хүүхдийн эрхийг хамгаалах тухай хуульд хүүхдийн эрхийг төрсөн цагаас нь эхлэн 18 нас хүртэл төрөөс хамгаалахаар заасан бөгөөд нийгмийн хамгааллын үйлчилгээг иргэдэд түргэн шуурхай чирэгдэлгүй хүргэхийн тулд шаардлагагүй бичиг баримтын бүрдүүлэлтийг цөөлөх, хүүхдийн эрх ашгийг хамгаалах боломжийг бий болгох үүднээс дээрх заалтыг өөрчлөн найрууллаа.

Жирэмсний болон амаржсаны тэтгэмж авахдаа эмнэлгийн хуудас авснаас хойш хүндэтгэх шалтгаантай бол 6 долоо хоногийн дотор өргөдөл гаргах, хуульд заасан холбогдох баримт бичгийг бүрдүүлэн өгөхөөр байдаг боловч зарим тохиолдолд амаржсан эх гэр бүлийн болон эрүүл мэндийн шалтгаанаас хуулийн хугацаанд холбогдох бичиг баримтаа бүрдүүлэн өгөх боломжгүй байгаа тул дээрх хугацааг “6 сарын дотор” болгон өөрчлөхөөр хуулийн төсөлд тусгалаа.

Нийгмийн даатгалын сангаас олгох тэтгэвэр, тэтгэмжийн тухай хуулиар тэтгэвэр авах эрх үүссэн даатгуулагч бүр тэтгэвэр авахаар заасан байдаг ба Нийгмийн халамжийн тухай хуулийн 19.8-д “... тогтоогдсон тэтгэврийнх нь 70 хувийг асруулж байгаа иргэнд, 30 хувийг тухайн асрамжийн үйлчилгээ үзүүлж байгаа байгууллагад нийгмийн халамжийн асуудал эрхэлсэн Засгийн газрын гишүүний баталсан журмын дагуу олгоно” гэж заасан байдаг. Харин Нийгмийн даатгалын сангаас олгох тэтгэвэр, тэтгэмжийн тухай хуулийн 26 дугаар зүйлийн 4-т ”Асрамжийн газар асруулж буй тэтгэвэр авагчид урьд тогтоогдсон тэтгэврийнх 30 хувийг олгож болно” гэж заасан нь агуулгын хувьд тус хууль болон Нийгмийн халамжийн тухай хуультай зөрчилдөж байгаа юм. Иймд нийгмийн даатгалын тухай болон бусад хууль тогтоомжтой уялдуулах зорилгоор хуулийн энэ хэсгийг хүчингүй болгохоор хуулийн төсөлд санал орууллаа.

3.Нийгмийн даатгалын сангаас олгох ажилгүйдлийн тэтгэмжийн тухай хуульд нэмэлт, өөрчлөлт оруулах тухай хуулийн төслийн танилцуулъя.

2013 онд 15.8 мянган даатгуулагч ажилгүйдлийн тэтгэмж авснаас 40 орчим хувь нь өөрийн санаачилгаар болон хөдөлмөрийн сахилга зөрчсөн гэсэн үндэслэлээр ажилгүйдлийн тэтгэмжээ 76 хоногоор бус 40 хоногоор тооцуулж авсан байна. Ажилгүйдлийн тэтгэмжийг даатгуулагчид олгож буй гол зорилго нь түүнийг ажилгүй байх хугацаанд тодорхой хэмжээний орлогоор хангаж нийгмийн баталгааг нь хангах, даатгуулагч ямар шалтгаанаар ажлаас чөлөөлөгдсөнөөс үл хамааран орлогогүй байх хугацааны эрсдэлийг бууруулах зорилготой тул түүний тэтгэмж авах хугацааг ажлаас чөлөөлөгдсөн шалтгаанд үндэслэн багасгах нь даатгуулагчийг давхар хохироож буй гэж үзэж байгаа юм. 

Ажилгүй болсон даатгуулагч Хөдөлмөрийн тухай хуульд заасны дагуу тэтгэмж авч байгаа бол уг тэтгэмжийг авч дууссаны дараа ажилгүйдлийн тэтгэмж авахаар хуульд заасан нь даатгалын харилцааг хөдөлмөрийн харилцаатай давхцуулсан, даатгуулагчийн ажилгүйдлийн тэтгэмж авах боломжийг бууруулсан зохицуулалт юм.  Энэ нь даатгуулагч ажилгүйдлийн тэтгэмжээ ажилгүй болсон үедээ авч чадахгүй байх, эсвэл бүрэн авч боломжгүйд хүрч байгаа явдал юм. 

Нийгмийн даатгалын сангаас олгох ажилгүйдлийн тэтгэмжийн тухай хуулийн 2 дугаар зүйлийн 2-т заасныг баримтлан зарим ажил олгогч (ялангуяа уул уурхайн компани) сул зогсолтын үед тэтгэмж олгохгүйгээр ажилтнуудаа ажлаас халж, тодорхой хугацааны дараа буцаан ажилд авах явдал газар авч байна. Энэ явдлыг хязгаарлах зорилгоор ажилгүйдлийн тэтгэмж авсан даатгуулагч ажилгүйдлийн даатгалын шимтгэл 12 сар төлсөн нөхцөлд дахин тэтгэмж авах эрх үүсэхээр өөрчлөн зохицууллаа. 


Эдгээр асуудлуудыг шийдвэрлэх зорилгоор Нийгмийн даатгалын сангаас олгох  ажилгүйдлийн тэтгэмжийн тухай хуульд нэмэлт, өөрчлөлт оруулах тухай хуулийн төслийг боловсрууллаа.

Нийгмийн даатгалын сангаас олгох үйлдвэрлэлийн осол, мэргэжлээс шалтгаалсан өвчний тэтгэвэр, тэтгэмж, төлбөрийн тухай хуульд өөрчлөлт оруулах тухай хуулийн төслийн талаар та бүхэнд танилцуулъя. 

2013 оны эцсийн байдлаар Үйлдвэрлэлийн осол, мэргэжлээс шалтгаалсан өвчний даатгалын сангаас 5,8 орчим мянган тэтгэвэр авагч хөдөлмөрийн чадвар алдсаны тэтгэвэр авсан байна. Эдгээр тэтгэвэр авагчдын тэтгэврийг нэмэгдүүлэн тогтоох зохицуулалт одоо хүчин төгөлдөр мөрдөж буй Нийгмийн даатгалын сангаас олгох үйлдвэрлэлийн осол, мэргэжлээс шалтгаалсан өвчний тэтгэвэр, тэтгэмж, төлбөрийн тухай хууль байхгүйгээс тэтгэвэр авагчдын зүгээс санал гомдол ихээр гардаг юм. 

Энэ асуудлыг шийдвэрлэх зорилгоор уг хуулийн 6 дугаар зүйлд  “Тэтгэвэр тогтоолгон авч байгаа боловч 12 сараас доошгүй хугацаанд ажил хөдөлмөр эрхэлж, нийгмийн даатгалын шимтгэл төлсөн даатгуулагчийн хөдөлмөрийн чадвар алдсаны тэтгэврийн хэмжээг анхны тэтгэвэр тогтоолгосон дундаж цалингаас 1.5 хувиар тооцож, одоо авч буй тэтгэвэрт нь нэмж олгох тухай заалт нэмж тусгалаа. 


Түүнчлэн үйлдвэрлэлийн осол, мэргэжлээс шалтгаалсан өвчний улмаас хөдөлмөрийн чадвараа алдсан даатгуулагчийн хөдөлмөрийн чадварыг нөхөн сэргээх зорилгоор мэргэжлээс шалтгаалсан өвчтөний сувилалд илгээх эрхийн бичиг олгох, хуульд заасан төлбөрийг сувиллын газарт олгох, шилжүүлэх, сувиллын үйл ажиллагааны чанарт хяналт тавих зэрэг үйл ажиллагааг зохицуулсан журам зайлшгүй шаардлагатай байгаа учраас уг журмыг нийгмийн хамгааллын асуудал эрхэлсэн  төрийн захиргааны төв байгууллагын саналыг үндэслэн Нийгмийн даатгалын үндэсний зөвлөл баталж байхаар хуульд нэмэлт, өөрчлөлт оруулахаар төсөлд тусгасан болно. 

Анхаарал тавьсан та бүхэнд баярлалаа. Уг асуудлыг  хэлэлцэн дэмжиж шийдэж өгөхийг хүсье.

Д.Батцогт: -Эрдэнэ сайдад баярлалаа. Ажлын хэсэг Хүн амын хөгжил, нийгмийн хамгааллын яамны Нийгмийн хамгааллын бодлогын хэрэгжилтийг зохицуулах газрын дарга, Мөнхзул, ахлах мэргэжилтэн Ганзориг. Хууль санаачлагчийн илтгэлтэй холбогдуулан асуух асуулттай гишүүдийн нэрийг авъя. Кнопоо дараарай гишүүд ээ.

Хаянхярваа гишүүнээр тасаллаа. Цаатан иргэдтэй холбоотой асуудлыг хойшлуулж байна гэж сайд хэллээ л дээ. Хуулийн төсөл өргөн баригдсан энэ үед бол анхны хэлэлцүүлгийн үед хасаад явж болдог юм байна. Бусад заалтуудыг нь үлдээгээд хэлэлцээд явна гэсэн үг шүү дээ. Өнөөдөр хэлэлцэх эсэх асуудлыг нь шийдээд анхны хэлэлцүүлгийн явцад нь цаатан иргэдтэй холбоотой асуудлыг нь хасаад явах бололцоотой. Эрдэнэчимэг гишүүн асууя.

Л.Эрдэнэчимэг: -Ажилгүйдлийн тэтгэмжид орж байгаа өөрчлөлтийг тодруулж асуух гэсэн юм. Ер нь ажлаасаа халагдсан нөхцөлд Нийгмийн даатгалын сангаас 76 хоног гэдэг нь 3 сарын тэтгэмж хэлээд байгаа юм, 76  хоногийн тэтгэмж авдаг. Гэхдээ тэр хүн цомхтголоор ч юм уу, ажлын байр байхгүй болсон нөхцөлд энэ тэтгэмжийг авдаг. Өөрөө алдаа дутагдал гаргаад тийм нөхцөлд энэ хугацаа нь богиносдог л доо. Тэр нь 40 хоног болдог юм байна л даа. Тэгэхээр амьдрал дээр юу болоод байдаг вэ гэхээр ажлаас халагдаж байгаа нөхцөлд ямар ч шалтгаантай байж болно шүү дээ. Гэтэл тодорхой хэмжээнд  дутагдал гаргаад ажлаас халагдсан нөхцөлд тухайн ажилтан ажил олгогчоос байнга гуйдаг л даа. Арай өөр хэлбэрээр миний тушаалыг гаргаж өгөөч, цомхтгол гэж гаргаж өгөөч гэдэг юм уу, тухайн ажилтнаа бодоод хуурамч тушаал гаргаж өгөх байдлаар ингээд явуулдаг. Хүн маань 76 хоногийнхоо тэтгэмжийг авдаг. Нэгэнт тушаал гарсан учраас нөгөө хүн маань тэрийгээ бариад эргээд заргалдах байдал үүсээд орооцолдсон олон шүүхийн процесс явдаг л даа. Тийм учраас үүнийг би ойлгохдоо ямар шалтгаанаас ажлаас халагдсанаас үл хамааран бүгдээрээ 76 хоногоор авахаар болж байгаа юм байна гэж ойлгож байгаа маань зөв үү? 

Хоёрдугаарт, энэ асуудалтай холбоотой үгүйг  мэдэхгүй сүүлийн үед Улсын Их Хурлын эмэгтэй гишүүдийн бүлэгт нэлээн олон гомдлууд ирж байгаа. Энэ бол жирэмсний амралтыг аваад хүүхдээ төрүүлсний дараагаар 6 сарын дараа, жилийн дараа ажилдаа ороход энэ эхчүүдэд ажлын байр нь эргэж олдохоо байсан. Ялангуяа хямралтай байгаа үед байгууллагууд ерөөсөө буцааж авахгүй байгаа. Яг 2 жилийн дараа эргэж ир гэдэг юм уу, энэ хугацаанд цалин мөнгө юу ч байхгүй, ингээд хохирч байгаа маш олон эмэгтэйчүүд байгаа юм. Энэ асуудал энэ хуулийн төсөлтэй холбогдох уу, яах бол?

Д.Батцогт: -Эрдэнэ сайд хариулъя.

С.Эрдэнэ: -Мөнхзул дарга хариулчих.

Л.Мөнхзул: -Нэгдүгээр асуудал Эрдэнэчимэг гишүүний хэлсэн үнэн. Бодит амьдрал дээр 76 хоногоор тэтгэмж авахын тулд ажлаас халагдсан тушаалыг өөрчлүүлэх төвөгтэй байдалд оруулдаг. Нөгөө талаасаа зарим иргэд ажлаас зөрчил гаргасан гэж халагдах сонирхолгүй байдал учраас ихэнх нь 36 хоногоо хасуулаад явдаг. Ийм учраас хөдөлмөрийн харилцаагаар нэгэнт тэр хүн ажлаас шийтгүүлсэн   давхар  хохирол учраас хохироогоод яах вэ гээд үндэслэлийг нь авч хаяад ажилгүй болсон тохиолдолд л олон улсын жишгийн дагуу 76 хоногийн хугацаанд тэтгэмжийг бүрэн олгохоор заалтад нь найруулга оруулж байгаа. 

Хоёрдугаар асуултын тухайд Эрдэнэчимэг гишүүн зөв ойлгосон байна. Жирэмсэн эхчүүдийг амаржсаны тэтгэмжээ аваад 60 хоногийн дотор Нийгмийн даатгалын сангаас тэтгэмж олгодог. Үүнээс бусад харилцааг Хөдөлмөрийн тухай хуулиар зохицуулдаг. Хөдөлмөрийн тухай хууль дээр 3 хүртэл насны хүүхдээ асарч байгаа эхчүүдийг цалингүй, өөрийн хүсэлтээр чөлөө олгож болно, ажиллах хүч нь буцаад ажлын байраар хангах үүрэг хүлээсэн заалтууд байдаг. Тэр нь Хөдөлмөрийн тухай хуулиар зохицуулагддаг. Харин манай Нийгмийн даатгалын тухай хуулиар бол эдгээр эхчүүдийг хүүхдээ асрах чөлөөтэй байгаа хугацаанд нь Нийгмийн даатгалын сангаас шимтгэлийг нь ажил олгогч хариуцдаг гэсэн ийм зохицуулалтаар явж байгаа. Ийм учраас Хөдөлмөрийн тухай хуульд өөрчлөлт оруулж шийдэгдэх учраас манай Нийгмийн даатгалын тухай хуулиуд дээр үүнтэй холбоотой зохицуулалтууд хараахан байхгүй байгаа. 

Д.Батцогт: -Отгонбаяр гишүүн асууя.

Ё.Отгонбаяр: -Би ганц товч асуулттай байна. Ер нь хуулийн өөрчлөлтүүдийн дагуу хийсэн судалгаанууд бий юу, судалгаагаар ямар санхүүгийн үр дагавар төсөв дээр дагуулах ийм өөрчлөлтүүд явж байгаа вэ? Үүнийг тодруулж хэлж өгөөч гэж хүсье.

Д.Батцогт: -Хэн хариулах уу? Эрдэнэ сайд.

С.Эрдэнэ: -Би товч хариулъя, дээр нь Мөнхзул дарга тодруулаад хариулаарай. Ер нь энэ өөрөө амьдралаас урган гарч байгаа ийм асуудлууд дээр тулгуурлаж хуулийн нэмэлт, өөрчлөлтүүдийг оруулсан. Нэг үгээр хэлбэл, өөрөө амьдрал дээр судалгаа, дүгнэлтүүд гарсан ийм асуудлууд байгаа юм. Жишээ нь, жирэмсний амаржсаны тэтгэмжийн асуудал, ажилгүйдлийн тэтгэмжийн асуудал, мөн 0-16 насны хүүхдийн тэтгэмж авч байгаа асуудал, үйлдвэрлэлийн осол, мэргэжлээс шалтгаалах өвчний даатгалын асуудал гээд үүн дээр төсөв дээр нэмэлт ноцтой, хүндрэх шалтгаантай төсвийн нэмэгдэл гарахгүй. Бага зэргийн өөрчлөлт орох байх, энэ бол төсөвт хүндрэл үүсэх хэмжээнд эх үүсвэр шаардагдахгүй ийм асуудлууд байгаа юм. Нарийн тооцоо байгаа юу? Мөнхзул, наадахаа танилцуулчих. 

Д.Батцогт: -Уртнасан даргын микрофоныг өгчих, захын микрофон.

Ц.Уртнасан: -Ажилгүйдлийн тэтгэмжийн хугацааг өсгөхтэй холбоотойгоор тооцоолол хийсэн. Ингээд 2014 оны хүлээгдэж байгаа гүйцэтгэлээр ажилгүйдлийн даатгалын сангаас 14.5 тэрбум төгрөгийг тэтгэмж олгохоор төлөвлөсөн байгаа. Хэрвээ энэ хуулийн өөрчлөлтийг зөвшөөрөөд ийм зохицуулалт хийгдэх юм бол ажилгүйдлийн даатгалын сангийн зарлага 2.5 тэрбум төгрөгөөр  нэмэгдэнэ гэсэн ийм тооцоо хийсэн. 

Д.Батцогт: -Болсон уу? Отгонбаяр гишүүнээ, Хаянхярваа гишүүн асууя.

Д.Хаянхярваа: -Миний асуулт Отгонбаярын асуулттай үндсэндээ давхацлаа л даа. Тэгэхээр энэ хуулийн нэг асуудал нь бид нар баталлаа гэхэд шууд ердийн нөхцөлөөр баталсан өдрөөс нь эхэлж мөрдөх үү? Хоёрдугаарт, бид нар энэ хуулийг  хэлэлцээд батлаад явна гэж ойлгоход төсвийг хоёр удаа тодотгох юм яриад байгаа л даа. Он нэг, дараа нь он гараад тодотгол, тодотгол энэ юм чинь тусаад хэрэгжээд явах юм байгаа биз дээ гэсэн асуудал байна.

Д.Батцогт: -Эрдэнэ сайдын микрофоныг өгье.

С.Эрдэнэ: -Ажилгүйдлийн тэтгэмжийн сангийн үлдэгдэл нөөц хангалттай байгаа. Энэ 20.5 тэрбум төгрөгийн нэмэгдэл бол ажилгүйдлийн даатгалын сангийн үлдэгдэлд нөлөөлөхгүй. Тийм учраас энэ боломжтой. Хоёрдугаарт, төсвийн бүрэлдэхүүн хэсэг гэдэг утгаараа тодотголд Нийгмийн даатгалын сан дээр бага зэргийн өөрчлөлт ороод батлагдаад явах бүрэн боломжтой. Хэрэгжих хугацаа ердийн журмаар  хэрэгжинэ гэж ойлгож байгаа. Баярлалаа. 

Д.Батцогт: -Гишүүд асуулт асууж, хариулт авч дууслаа. Үг хэлэх гишүүд байна уу? Кнопоо дараарай. Алга байна. Одоо санал хураалт явуулъя. Нэгдсэн хуралдаанаар хэлэлцэхийг дэмжье гэдгээр санал хураалт явуулъя. 

12 гишүүн санал хураалтад оролцож, 11 гишүүн дэмжиж, 91.7 хувиар нэгдсэн  хуралдаанаар хэлэлцэхийг дэмжлээ. Санал, дүгнэлт унших гишүүнийг томилъё. Саналаараа унших уу? Хаянхярваа гишүүн зөвшөөрч байна уу? Зөвшөөрлөө. 

Дараагийн асуудалдаа оръё.

Хоёр. Нийгмийн даатгалын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Д.Оюунхорол нарын 15 гишүүн  2014.05.30-ны өдөр өргөн мэдүүлсэн, даатгуулагч шимтгэлээ сар, улирал, жилээр  төлж болох тухай,  хэлэлцэх эсэх/

Ажлын хэсэг сууж байгаарай, энэ дээр бас байгаа юм байна. Төсөл санаачлагчийн илтгэлийг Улсын Их Хурлын гишүүн Оюунхорол танилцуулна. 

Д.Оюунхорол: -Улсын Их Хурлын эрхэм гишүүд ээ, та бүхний өглөөний амгаланг айлтгая.

Монгол Улсын эдийн засаг, хүн амын хөдөлмөр эрхлэлт, мал аж ахуй томоохон байр суурь эзэлж байна. Дотоодын нийт бүтээгдэхүүний 10 гаруй хувийг мал аж ахуй үйлдвэрлэж байгаа бол хөдөлмөр эрхэлж буй хүн амын 30 орчим хувийг малчид эзэлж, нийт өрхийн 20 орчим хувь нь зөвхөн мал аж ахуйн орлогоороо амьжиргаагаа залгуулж байгаа малчин өрх байна. Нийгмийн халамжийн тухай хуулийн нийгмийн дэмжлэг туслалцаа зайлшгүй шаардлагатай өрхийн гишүүн иргэнд мөнгөн тэтгэмж олгох талаарх Хүний хөгжил сангийн тухай хуулийн иргэнд тэтгэврийн болон эрүүл мэндийн даатгалын шимтгэл төлөх хэлбэрээр ашигт малтмал, уул уурхайн салбарын орлогоос хишиг, хувь хүртээх талаарх заалтууд хэрэгжихгүй байгаа нь малчдыг өөр салбарт ажил  хайх, хот суурин газар шилжихэд түлхэц болж байна. Иймд Монгол Улсын Засгийн газрын 2012-2016 онд хэрэгжүүлэх үйл ажиллагааны хөтөлбөрт “Төрөөс малчдын талаар баримтлах бодлого”-ын  хэрэгжилтийг эрчимжүүлэхээр тусгасны үндэслэн манай улсын эдийн засгийн салбар, уламжлалт мал аж ахуйд ажиллаж байгаа хүнийг дэмжих, тэдний нийгмийн баталгааг сайжруулах зорилгоор Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн даатгалын тухай хуульд нэмэлт, өөрчлөлт оруулах тухай хуулийн төслүүдийг боловсрууллаа.

Хөдөлмөрийн тухай хуулиар зохицуулж байсан хөдөлмөрийн нөхцөлтэй холбоотой харилцаа 2010 онд батлагдсан. Хөдөлмөрийн аюулгүй байдал, эрүүл хуулиар зохицуулах болж нэр томьёо нь өөрчлөгдсөн учраас Нийгмийн даатгалын сангаас олгох тэтгэвэр, тэтгэмжийн тухай хуулийн 4 дүгээр зүйлийн 3 дахь хэсэгт заасан иргэний тэтгэвэр тогтоолгох эрхийг хэрэгжүүлэхтэй холбоотойгоор холбогдох хуулийн зохицуулалтыг уялдуулах шаардлагатай байна. Нийгмийн даатгалд хамрагдах хөдөлмөрийн нөхцөлөөр эрт тогтоолгох, эрхээ хэрэгжүүлэхэд нь иргэдэд тулгарч буй эдгээр саад бэрхшээлийг  хууль эрх зүйн хувьд шийдвэрлэх нь Нийгмийн даатгалын тухай хуульд нэмэлт, өөрчлөлтийг оруулах тухай хуулийн төслийг боловсруулах үндэслэл шаардлага болж байна. 

Малчдын нийгмийн даатгалд хамрагдах бага, тэтгэвэр авах хугацаа харьцангуй богино байгаа нь тэдний амьжиргааны түвшин доогуур, ядууралд өртөх эрсдэлийг нэмэгдүүлж байна. Нийгмийн даатгалын сангаас олгох тэтгэвэр тэтгэмжийн тухай хуульд нэмэлт, өөрчлөлт оруулах тухай хуулийн төсөл нь малчдын тэтгэвэр тогтоолгох эрх үүсэх насыг 5 жилээр доошлуулах болон малчнаар ажиллаж, шимтгэл төлсөн хугацааг нэмэгдүүлэн тооцохтой холбоотой харилцааг зохицуулна. Хуулийн төсөл нь 2 зүйлтэй байх бөгөөд төслийн 1 дүгээр зүйлд Нийгмийн даатгалын сангаас олгох тэтгэвэр, тэтгэмжийн хуулийн 4 дүгээр зүйлд нийтдээ 20-иос доошгүй жил, үүнээс 15 жилээс доошгүй жил нь малчнаар ажиллаж, тэтгэврийн даатгалын шимтгэлээ төлсөн эрэгтэй 55 нас хүрсэн бол нийтдээ 20-иос доошгүй жил, үүнээс 12 жил 6 сараас доошгүй жил нь малчнаар ажиллаж, тэтгэврийн даатгалын шимтгэл төлсөн эмэгтэй 50  насанд хүрсэн бол тэтгэвэр тогтоолгон авах эрхтэй байхаар 7 дахь хэсэг мөн хуулийн 5 дугаар зүйлд “тухайн иргэний малчнаар ажиллаж шимтгэл төлсөн нэг жилийг 1 жил 6 сараар тооцохоор” 7 дахь хэсэг тус тус нэмэхээр төслийн 2 дугаар зүйлд хуулийн хүчин төгөлдөр болж үйлчлэх хугацааны талаар тус тус тусгалаа. Малчдын маш бага хэсэг нь тэтгэврийн даатгалын шимтгэл, хөдөлмөрийн хөлсний доод хэмжээний орлогоос төлж, тэр хэмжээгээрээ тэтгэвэр тогтоолгож байгаа учраас шимтгэл төлсөн хугацааг нэмэгдүүлэн тооцоход зардал нэмэгдэхгүй, харин тэтгэвэрт гарах насыг доошлуулснаар жилд тэтгэвэрт шинээр тогтоолгох малчдын тоо 509-өөр нэмэгдэж, 3.7 мянган малчин болж, жилд 1.1 тэрбум төгрөг нэмж шаардагдана. Хүчин төгөлдөр мөрдөгдөж байгаа хууль тогтоомжоор малчид нийгмийн даатгал сайн дураараа даатгуулах боломжтой боловч орлогын түвшин доогуур, мал аж ахуйн үйлдвэрлэл улирлын чанартайгаас шалтгаалан сар бүр шимтгэл төлөх боломжгүй учир хамралтын хувь бага байна. 

Нийгмийн даатгалын байгууллагаас гаргаж байгаа мэдээллээр 25 мянган малчин буюу нийт малчдын дөнгөж 6 орчим хувь нь нийгмийн даатгалын шимтгэлээ төлж байна. Иймд малчдын нийгмийн даатгалд хамрагдах хүрээг нэмэгдүүлэх зорилгоор шимтгэл төлөх хугацааг тэдний эрхэлж буй ажил, үйлдвэрлэлийн онцлогтой уялдуулан уян хатан зохицуулах шаардлага гарч байгаа юм. Иймээс нийгмийн даатгалд хамрагдах хөдөлмөрийн нөхцөлөөр тэтгэвэр тогтоолгох эрхээ хэрэгжүүлэхэд нь иргэдэд тулгарч буй эдгээр саад бэрхшээлийг хууль эрх зүйн хувьд шийдвэрлэх зорилгоор Монгол Улсын Засгийн газрын 2012-2016 онд хэрэгжүүлэх үйл ажиллагааны хөтөлбөрт “Төрөөс малчдын талаар баримтлах бодлого”-ын  хэрэгжилтийг хэрэгжүүлэхээр заасныг үндэслэн Нийгмийн даатгалын тухай хуульд нэмэлт, өөрчлөлт оруулах тухай хуулийн төслийг боловсруулж байна.

Ингээд Үндэсний статистикийн хорооны 2012 оны хүн амын тоон мэдээллээс үзэхэд 49 настай нийт 32750 эмэгтэй байгаагаас малчин эмэгтэй 4912, 54 настай 23926 эрэгтэй байгаагаас 3588 малчин эрэгтэй байна. Хөнгөлөлттэй нөхцөлөөр тэтгэвэрт гарах нийт малчин иргэдийн тоо 8500 байна. Үүнээс нийгмийн даатгалд хамрагдсан малчин өрхийн тоо 509 байна. Тэтгэвэрт гарах насыг доошлуулснаар жилд тэтгэвэр шинээр тогтоолгох малчдын тоо 3.7 мянга болж жилд 1.1 тэрбум төгрөг шаардагдана гэж бид үзэж байгаа юм. 


Эдгээр хуулиудыг малчны тэтгэврийн даатгалын шимтгэлийг нөхөн төлүүлэх тухай хуулийн төсөлтэй хамт хэрэгжүүлснээр 1995 оноос 20 жилийн хугацаанд төлөгдөөгүй тэтгэврийн даатгалын шимтгэлийг нэг удаа нөхөн төлөх боломж олгох тэдний оролцоотойгоор нийгмийн баталгааг нь хангахад чухал ач  холбогдолтой болно гэж бид үзэж байгаа юм. Нийгмийн даатгалын санд ачаалал үүсэхгүй гэж бид үзэж байгаа. Малчны тэтгэврийн даатгалын шимтгэлийг нөхөн төлүүлэх тухай хуулийн төсөлтэй хамт хэлэлцэх нь зүйтэй гэж бид үзэж байгаа юм. Эдгээр хуулийн төслүүд батлагдан хэрэгжсэнээр малчны тэтгэврийн даатгалд хамрагдалт нэмэгдэж шимтгэлээ нөхөн төлснөөр сангийн орлого бүрдүүлэлтэд эерэгээр нөлөөлнө гэж бид үзэж байна. Нийгмийн даатгалд хамрагдах хөдөлмөрийн нөхцөлөөр тэтгэвэр тогтоолгох эрхээ хэрэгжүүлэхэд нь малчдад тулгарч буй саад бэрхшээл, хууль эрх зүйн хувьд шийдэгдэх зорилготой “Төрөөс малчдын талаар баримтлах бодлого”-ын хэрэгжилтийг эрчимжүүлэх гол ач холбогдол нь энэ хуулийг дэмжиж баталж өгснөөр шийдэгдэх болно. Та бүхэнд баярлалаа. 


Д.Батцогт: -Оюунхорол гишүүнд баярлалаа. Оюунхорол гишүүн 2 хуулийн танилцуулгыг нэг дор хийлээ л дээ. Малчны тэтгэврийн асуудлыг бид нар өнгөрсөн Байнгын хорооны хуралдаанаар хэлэлцэх эсэхийг нь шийдсэн. Өнөөдрийн Нийгмийн даатгалын тухай хуулийн 15 дугаар зүйлийн 6 дахь хэсгийг дор дурдсанаар өөрчлөн найруулах гээд өөр зүйл явж байгаа юм. Тэгэхээр танилцуулга нь нэг байна гэж ойлгож байна. Би та нарт уншаад өгье.

Тэтгэврийг хөнгөлөлттэй тогтоох, газрын дор болон хөдөлмөрийн хортой, халуун, хүнд нөхцөлд хамаарах ажил мэргэжлийн жагсаалтыг Мэргэжлийн хяналтын байгууллага болон хөдөлмөрийн аюулгүй байдал, эрүүл ахуйн тухай хуулийн 22.1.9-д заасан байгууллагын дүгнэлт, Хөдөлмөрийн аюулгүй байдал, эрүүл ахуйн үндэсний хорооны санал, зөвлөмжийг үндэслэн хөдөлмөрийн асуудал эрхэлсэн Засгийн газрын гишүүн батална гэж өөрчлөлт оруулах гэж байгаа юм. Хуучин бол Нийгмийн хамгааллын яам, Хөдөлмөрийн сайд хоёрын хамтарсан тушаалаар батална гэж байсныг Хөдөлмөрийн асуудал эрхэлсэн Засгийн газрын гишүүн батална гэж өөрчлөлт орж ирж байгаа шүү. 

Хууль санаачлагчийн илтгэлтэй холбогдуулан асуулт асуух гишүүдийн нэрийг авъя. Малчны тэтгэврийг өнгөрсөн хурлаар хэлэлцэх эсэхийг нь шийдсэн. Одоо чуулган дээр хүлээгдэж байгаа юм. Ер нь хамтад нь хэлэлцүүлье гэж оруулж ирсэн хууль тийм ээ? Ийм байхгүй юу, Оюунхорол нарын гишүүд 3 хууль өргөн барьсан. Тэгээд малчны тэтгэвэртэй холбоотой асуудлыг нь нэрээ авъя. Асуулт асуух гишүүд кнопоо даръя. Эрдэнэ гишүүн, Баярсайхан гишүүнээр тасаллаа. Арвин гишүүн асууя.

Д.Арвин: -Би Нийгмийн даатгалын даргаас асуумаар байх юм. 2012, 2013 онуудад нийгмийн даатгалын шимтгэлийг нөхөн олгож өгсөн шүү дээ. Тэгэхэд малчид орсон юм уу хүмүүсийн тоонд гэдэг асуулт асууя.

Д.Батцогт: -Уртнасан даргын микрофоныг өгье.

Ц.Уртнасан: -2012 оноос хэрэгжүүлсэн Ажилласан жил, тэтгэврийн даатгалын шимтгэлийг нөхөн тооцох хуулийг хэрэгжүүлсэн. Энэ хуулийн хүрээнд 540 мянган иргэн бол ажилласан жил, тэтгэврийн даатгалын шимтгэлээ нөхөн тооцуулсан. Энэ хуульд зааснаар тухайн онуудад ажил хөдөлмөр эрхлээгүй, өөрөөс үл хамаарах шалтгаанаар ажил хөдөлмөр эрхлээгүй иргэдийг бүртгэхээр заасан байсан. Бид иргэдэд чирэгдэл учруулахгүйн үүднээс ямар ажил хөдөлмөр эрхэлж байгаа тодорхой судалгаа аваагүй. Тийм учраас энд 540 мянган иргэний тэд нь малчин байсан, тэд нь төв суурин газар амьдардаг иргэн байсан гэж ялгаж хэлэх мэдээлэл бидэнд байхгүй. 

Д.Батцогт: -Арвин гишүүн тодруулъя.

Д.Арвин: -Тэр үед малчид үүнд хамрагдсан юм уу?

Д.Батцогт: -Эрдэнэ сайд тодруулж хариулъя. Дараа нь Оюунхорол гишүүн нэмж хариулъя. 

С.Эрдэнэ: -Аймгуудаас авсан мэдээлэл, мөн очиж иргэдтэй уулзах явцад Ажилласан жил, тэтгэврийн даатгалын шимтгэлийг нөхөн тооцох тухай хуульд малчид хангалттай хамрагдсан. Бүх аймагт дунджаар 30-50 мянган иргэн дунджаар хамрагдсан байдаг. Энэ бол тухайн аймагт байгаа хөдөлмөрийн насны тэр дотроо энэ ажилласан жил, тэтгэврийн даатгалын шимтгэл төлөөгүй иргэдийн хувьд өндөр үзүүлэлт. Тэгэхээр малчид хангалттай хамрагдсан, ер нь ажил мэргэжил заагаагүй, Уртнасан дарга юмаа зөв тайлбарлаач. Ажил мэргэжлээр нь бид ялгаж хандаагүй, тухайн аймаг орон нутагт байгаа, сум, баг, хороонд байгаа бүх иргэн хамрагдах бололцоог бүрэн хангаж ажилласан. 

Д.Батцогт: -Хууль санаачлагч нэмж хариулъя. 

Д.Оюунхорол: -Сайн дураараа даатгуулагч төлбөл зохих шимтгэл сар, өдөр, жилээр төлж болохоор нэмэлт, өөрчлөлт оруулах гэж ярьж байгаа нь бол Эрдэнэ сайдын саяын ярьж байгаатай бол хамааралтай боловч Үндэсний статистикийн хорооны 2012 оны хүн амын тоон мэдээллээс үзэхэд 49 настай нийт 32750 эмэгтэйгээ байгаагаас одоо тэтгэвэр тогтоолгосон эмэгтэйчүүдийн тоо 4912, 54 настай 23926 эрэгтэй байгаагаас 3588 малчин эрэгтэй байна гэсэн ийм тооцоо гарч байгаа юм. Ер нь Нийгмийн даатгалын шимтгэлд хамрагдаж байгаа нийт малчдын хувь хэмжээ 6 хувьтай байна гэж гарч байгаа юм. Тэгэхээр өнөөдрийг болтол монголчууд бидний нэг хийж чадаагүй зүйл бол малчдын хөдөлмөрийг үнэлгээтэй болгож чадаагүй, малчин хүн бол хөдөлмөрийн харилцаанд орж, хөдөлмөрөө үнэлүүлж чадаагүй байгаа энэ тогтолцоог бий болгоё гэж үзэж байгаа юм. Нөгөө талаас улирлын шинж чанартайгаар малчид нийгмийн даатгалын шимтгэлээ төлөх  тэр боломжийг нь нөхөн төлүүлж болдог ийм тогтолцоог бий болгож өгье. Сар бүрийн тогтмол орлого байхгүй байгаа учраас жилд 1-3 удаа төлөх боломжийг олгоё гэж үзэж байгаа юм. Ингэснээр Нийгмийн даатгалын санд ямар нэмэлт эх үүсвэр шаардагдахгүй, энэ бол нөхөн төлөх боломжийг олгосноор бүрэн тэтгэврийн доод хэмжээгээр тогтоолгох тэр боломж бүрдэнэ гэж үзэж байгаа юм. 

Д.Батцогт: -Нэг л буруу хэлэлцэх эсэхийг нь шийдчихсэн асуудал руугаа яваад байх шиг байна. 

Д.Оюунхорол: -Нөхөн төлүүлэх тухай асуудал нь өөр юм. 50, 55 настай байгаа тэтгэврийг тогтоолгох хуулиа бол бид нар нэгдүгээр асуудлаараа тогтоолгосон. Одоо бол улирлын шинж чанартайгаар нийгмийн даатгалын шимтгэлээ төлдөг болгохыг хуульчилъя гэж байгаа юм. Одоо Нийгмийн даатгалын тухай хуулиар чинь хүн сар бүр орлогоосоо нийгмийн даатгалын шимтгэлээ төлөөд явах ёстой. Нөхөн төлөх тухай асуудал нь улирлын шинжтэй чанартай байх боломжтой, бөөнөөр нь төлөх гэж болно. 

Д.Батцогт: -Эрдэнэ сайд тодруулъя.

С.Эрдэнэ: -Саяын Оюунхорол гишүүний хэлсэн нөхөн төлөх биш л дээ, тухайн жилийн нийгмийн даатгалын шимтгэлээ төлөхдөө тодорхой хугацаанд бөөнөөр төлөх зохицуулалт байна л даа. Түүнээс биш нөхөн төлөх биш, тэгэхээр тухайн жилдээ улирлаар юм уу, хагас жилээр юм уу, жилдээ нэг удаа ч байдаг юм уу тийм байдлаар зохицуулалтыг хийж болно. Энэ бол малчин дээр болох зохицуулалт байгаа юм. Үүнийгээ хэдүүлээ яаж дасгах вэ гэдгээ нарийн ярьж байгаад зохицуулалтаа тусгаад явъя. Холбогдох мэргэжлийн хүмүүс үүн дээр тооцоо хийгээд нэг үгээр хэлбэл, малчин жилд нэг удаа төлдөг юм уу, ноос ноолуур, арьс шир, махны үеэр намар хавар хоёр төлдөг байж болно шүү дээ. Тийм байдлаар зохицуулалтуудаа Уртнасан даргаа оруулаад яв.

Хоёрдугаарт, малчид саяын ажилласан жил, тэтгэврийн даатгалын шимтгэл нөхөн тооцох тухай  хуульд маш сайн хамрагдсан шүү. Таны судалгаа бол 2012 оных байна. Энэ чинь 2013, 2014 онд бүрэн хамрагдсан шүү дээ. Сая 2014 оны 08 дугаар сарын 01 хүртэл нөхөн тооцох үйл ажиллагаа чинь явагдсан. Тэгэхээр энэ нөхөн тооцоход маш олон малчин бүрэн тэтгэвэр тогтоолгох байг гэхэд хувь тэнцүүлсэн тэтгэвэр тогтоолгох хэмжээнд жилээ нөхөн тооцуулж чадсан. Одоо үлдсэн хугацаандаа төлөөд явах юм бол боломж гарна. Уртнасан даргаа, малчдыг аймаг аймгаар нь хир  хамрагдсан судалгааг нарийвчилж гаргаач. Тухайн аймгаар гарна шүү дээ. Судалгаагаар гараад ирэх боломжтой. 

Д.Батцогт: -Оюунхорол гишүүн. 

Д.Оюунхорол: -Эрдэнэ сайдын ярьж байгаатай санал нэг байна. Малчдын улирлын шинж чанартайгаар жишээлбэл, ноос ноолуурын үеэр, өвөл мах, арьс ширээ тушаагдаг энэ үед бэлэн мөнгөний орлогын эх үүсвэртэй болдог. Яг энэ цаг үед нь нийгмийн даатгалын шимтгэлээ улирлаар нь төлөх боломжийг олгоё. Тэд нарт бэлэн мөнгөний орлогын эх үүсвэр сар бүр  гарахгүй учраас ингэж асуудлыг хуульчлаад өгвөл амар юм гэж үзэж байгаа юм. Ер нь нийгмийн даатгалын шимтгэлээ нөхөн төлүүлээд тэтгэврээ тогтоолгох боломж бололцоо байсан. Гэхдээ бүрэн тэтгэврийн доод хэмжээнд хамрагдахын тулд энэ хүмүүс өнөөдөр өөрсдөө үүрэг хариуцлагаа биелүүлэх хэрэгтэй. Нийгмийн даатгалын шимтгэлээ өөрсдөө төлдөг, 20 жилийн дараа энэ хүмүүс би үүнийгээ төлж явсны төлөө тэтгэвэр тогтоолгох боломжтой юм байна гэж малчин хүн өөрийнхөө хөдөлмөрийг үнэлгээтэй болгож хөдөлмөрийн харилцаагаар зохицуулдаг ийм хууль эрх зүйн орчныг бий болгож өгөх гэж байгаа нь нүүдлийн соёл иргэншлийг үеийг тээж байгаа хэдэн малчдад маань хэрэг болно гэж үзэж байгаа юм. Тийм учраас энэ асуудал дээр манай ажлын хэсгийн гишүүд, тэр тусмаа Нийгмийн даатгалын газрынхан бид нартай хамтраад тооцоо судалгааг нь зөв гаргаад хамрагдаагүй байгаа хэсэг, дараагийн залуу малчдын халаа тасрах гээд байгаа энэ цаг үед нь энэ асуудлыг зайлшгүй шийдвэрлэх шаардлагатай байна гэж бид үзэж байгаа юм. 

Д.Батцогт: -Уртнасан дарга хамралтын судалгааг сайн хийгээд дараагийн нэгдсэн хуралдаанаар хэлэлцэх үед энэ асуудлыг танилцуулах нь зүйтэй. Оюунгэрэл сайдын асуултад хариулахдаа та нэмээд хариулчих. Оюунгэрэл гишүүн асууя.

Ц.Оюунгэрэл: -Нийгмийн даатгалын тухай хуульд аливаа нэмэлт, өөрчлөлтийг оруулахдаа болгоомжтой оруулахгүй бол ташраараа ингээд бас зөвхөн малчдад туслах гэсэн санаагаар оруулсан өгүүлбэр маань нийгмийн даатгалын орлогыг тасалдуулчих вий гэж санаа зовоод байна л даа. Зарим ажил эрхлэгч нар, компаниуд улирал сараар төлөх албагүй юм байна, улирал жилээр төлье гээд том даатгал төлөгч нар дансыг улайлгах асуудалд хүргэх вий дээ гэж санаа зовж байна. Тийм учраас малчдадаа чиглэсэн юмаа шулуухан энэ хуульд хэлчихвэл яасан юм бэ? Жишээ нь, даатгуулагч төлбөл зохих шимтгэлээ сар, улирал, жилээр төлж болно гэж ерөнхий хэлж байснаас уламжлалт мал аж ахуй эрхлэгч даатгуулагч гээд л шууд нэрлэвэл яасан юм бэ гэж бодож байна. Яагаад вэ гэхээр уламжлалт мал аж ахуй эрхлэх бол бүх үйл ажиллагаа, хөдөлмөрөөр онцлог, мал дагаж байгалийн хэмнэлээр амьдардаг учраас хагас бүтэн сайн гэж амралт байхгүй, баярын амралт гэж байхгүй, жилдээ бусад ажил эрхлэгч нар хагас бүтэн сайн өдрөө нийлүүлэхэд жилд 114 өдөр амарч байхад малчид бол 114 хоногт ерөөсөө амарч чаддаггүй, ингээд ажлын хоног гэхэд бид нар жилдээ 251 хоног ажиллаад 25 жил ажиллаж байхад, малчин хүн бол 365 хоног ажиллаад 30 жил болоход бид нараас даруй 13 жилээр илүү ажилласан байгаа юм. Амралтын өдрүүдийг нь ажлын өдөрт хуваагаад үзэхэд 20 жилийн хувьд 2280 хоног, 30 жилийн хувьд 3420 хоног бид нараас илүү ажиллаж байгаа юм. Тэгэхээр тэр илүү ажиллаж байгаа хүмүүсээ шууд нэр заагаад л оруулахгүй бол сөрөг нөлөөтэй юм биш үү, орлогоо сайн тооцож үзсэн юм уу гэдэг утгаар нь нэгдүгээр зүйл дээр тийм болгоомжлол байна. 

Д.Батцогт: -Хууль санаачлагч.

Д.Оюунхорол: -Энэ хуулийн нэр нь Малчдын нийгмийн даатгалын хамралт тэтгэвэр авах боломж бололцоог хангах өгөх зорилготой нэрлэгдэж  орж ирж байгаа хууль. Тэгээд хуулийн төслийн 2 дугаар зүйлд бид нар ингэж тодорхойлсон байгаа. 20-иос доошгүй жил, үүнээс 15-аас доошгүй жил нь малчнаар ажиллаж, тэтгэврийн даатгалын шимтгэл төлөөд ингэж тогтоогоод нөхөн төлбөрөө хийхдээ ер нь Нийгмийн даатгалын санд чинь одоо нийт мөнгө төлдөг хүмүүсийн тоо харьцангуй 8, 6 хувийн орон сууцны зээл олгодог болсноор нэмэгдсэн юм шиг байгаа юм. Яагаад вэ гэхээр банкнаас зээл авахын тулд нийгмийн даатгалын дэвтрээ очиж үзүүлдэг, нийгмийн даатгалд хамрагдах хүрээ сүүлийн жилүүдэд харьцангуй  нэмэгдсэн юм байна гэж ойлгож байгаа юм. Ер нь өнөөдөр Монгол Улсын нийгмийн даатгал төлдөг иргэдийн хамрах хүрээ маш бага байдаг. Ойролцоогоор 40 гаруй хувьтай байдаг байсан, одоо 60 болсон байна гэж сонссон. Тэгэхээр энэ хүрээ нэмэгдэх  юм, өөрөөр хэлбэл, Нийгмийн даатгалын санд мөнгө төлдөг иргэдийн бааз суурь нэмэгдэнэ гэдэг нь Нийгмийн даатгалын санг хоослох, эсвэл тэндээс ямар нэгэн юм авах тухай асуудлыг бид нар зохицуулах гэж яриагүй байна. Өнөөдөр малчин хүн та бол 55, 50 нас хүрээд тэтгэврээ тогтоолгоно, ингэхийн тулд нийгмийн даатгалын шимтгэлээ урьдчилан төл гэдэг боломжийг олгож өгч байгаа нь малчин хүнд бол үүрэг хариуцлагыг нь оногдуулж байгаа юм. Өөр биш, яг тийм зохицуулалт юм. Энэ 3 хуультай нэг холбоотой явж байгаа юм. Тийм учраас үүнийг улирлын шинж чанартайгаар төлөх тэр боломжийг нь олгоё гэж байгаа юм. 

Д.Батцогт: -Ингэж байна, Оюунгэрэл гишүүний ярьж байгаагаар бол уламжлалт мал аж ахуй эрхлэгч даатгуулагч гэдгээр нь илүү тодотгож өгье гэсэн санаа яриад байгаа шүү дээ. Эрдэнэ сайд тодруулъя, дараа нь ажлын хэсгийн микрофоныг өгөөрэй. 


С.Эрдэнэ: -Оюунгэрэл гишүүний саналыг дэмжиж байгаа юм. Тодорхой даатгуулагчийг шууд ажил мэргэжлийг нь зааж өгсөн нь зөв л дөө. Тэгэхгүй бол даатгуулагч гэхээр хавтгайраад байгаа юм. Хоёрдугаарт, 2013 оноос эхлээд малчдын шимтгэлийг  хагас жилээр авдаг болсон юм. Хүн амын хөгжил, нийгмийн хамгааллын сайдын тушаал гараад хагас жилээр шимтгэлийг нь тооцож авдаг ийм хэлбэр рүү шилжсэн. Үүнийгээ нэр заагаад нарийн томьёолоод хуульчлах нь зөв байх. Ер нь Оюунгэрэл гишүүний хэлдгээр уламжлалт мал аж ахуй эрхэлж байгаа малчид гээд заагаад, тэгэхгүй даатгуулагч гээд явахаар хавтгайраад Эрдэнэчимэг гишүүний хэлээд байгаа шиг өөр аж ахуй, бизнес эрхэлж байгаа байгууллагууд маань хагас жилээр төлөөд байх ийм магадлал үүсэх боломжтой болно. 

Д.Батцогт: -Хэлэлцүүлгийн явцад үүнийг засаад явж болно. Гэхдээ манай Байнгын хорооны ажлын албаныхан санал дүгнэлт дээр үүнийгээ тодотгоод оруулаарай. Ажлын хэсгийнхний микрофон нэмэлт хариулт, хэн хариулах вэ? Мөнхзул уу?

Л.Мөнхзул: -Гишүүний санаачилсан хууль дээр 15 дугаар зүйлийн 2 дахь хэсэгт төлсөн даатгуулагчийн шимтгэлийг нь сар, улирал, жилээр төлье гэж байгаа юм. 15.2 дахь нь албан секторын даатгуулагч нар биш, түрүүний Оюунгэрэл сайдын дурдсан заавал даатгуулагч нар биш зөвхөн малчид болон сайн дураараа хөдөлмөр эрхэлж байгаа хүмүүс байгаа юм. Тэгэхээр бид нарын сонголтын хувьд сайн дураараа хувиараа хөдөлмөр эрхэлж байгаа хүмүүсийг хагас жил улирлаар байж болох уу, тэр хүмүүс хагас жил, улирлаараа байж байвал уян хатан байдаг. Сар болгон зах дээр ажиллаж байгаа хүмүүс ирээд шимтгэлээ төлөх цаг хугацаа байдаггүй юм байна лээ. Тэгэхээр улирлаар нь хийе гээд яваад байдаг. 15.2 нь төслөөрөө байж байхад малчид, хувиараа хөдөлмөр эрхлэгчдийг хоёуланг нь хамраад явж байгаа юм. 

С.Эрдэнэ: -Ер нь саяын Мөнхзулын даргын хэлдэг дээр Оюунхорол гишүүний санаачилсан хууль дээрээ 15.2-оор төслөөрөө аваад явбал тэнд уламжлалт мал аж ахуй эрхэлж байгаа малчин, хувиараа хөдөлмөр эрхлэгч  гээд орж байгаа юм. Хувиараа хөдөлмөр эрхлэгч гэдэг дотор бол зах дээр наймаа хийж байгаа, эсвэл лангуу түрээсэлж байгаа, мөн жижиг гар үйлдвэрлэгч нар орж байгаа юм. Тэд нар чинь сар болгоны тогтмол орлого байдаггүй учраас малчидтай адилтгаад шимтгэлээ төлөөд явах юм бол боломж нь илүү байх юм гэж харж байгаа юм. 

Д.Батцогт: -Оюунгэрэл гишүүн асуусан, Ганбаатар гишүүн.

С.Ганбаатар: -2 хууль яриад байх шиг байна. Миний хувьд бол Хүн амын хөгжил, нийгмийн хамгааллын яамнаас орж ирсэн санал дээр хоёр асуулт асууя. Ямар ч байсан тэжээгчээ алдсан хүмүүсийн..

Д.Батцогт: -Наад хууль чинь явчихсан уу? Одоо Оюунхорол гишүүний өргөн барьсан энэ хууль явж байна.

С.Ганбаатар: -Оюунхорол гишүүний хуулиас асууя. Үзэл баримтлал дээр байна л даа, хэлэлцчихсэн юм уу? Асуулт хаана байна. Энэ хууль биз дээ. Би тэгвэл..

Д.Батцогт: -Та нэг гишүүний дараа асуучих, асуултаа бэлдэж бай. Эрдэнэ гишүүний микрофоныг өгчих.

С.Эрдэнэ: -Баярлалаа. Энэ хөдөлмөрийн асуудал эрхэлсэн сайд дангаараа баталдаг болгох хуулийн өөрчлөлт орж ирдэг нь ямар учиртай юм бэ? Хуучин бол хөдөлмөрийн асуудал эрхэлсэн сайд, нийгмийн хамгааллын асуудал эрхэлсэн сайд хамтарч хүнд хортой нөхцөлд ажиллаж байгаа журмыг баталдаг байсан л даа. Тэгэхээр дангаараа батална гэж байна. Энэ чинь үйлдвэрлэлийн осол, ажилгүйдэл гээд сангийн маань захиран зарцуулах эрх нь манайд байж байдаг. Гэтэл Хөдөлмөрийн яам батлаад бид өгөөд байна гэдэг бол сонин болоод байгаа юм. Тэгэхээр хамтарсан байдлаар хуучин хуулийнхаа дагуу баталбал яасан юм юм бэ? Хоёрдугаарт, би малчны асуудал дээр ажилласан жилийг дэмжээд байгаа юм 1.6 жилээр бодохыг дэмжээд байгаа юм. Бусад бүх асуудлыг нь дэмжиж байгаа л даа. Ганцхан асуудал дээр Оюунхорол гишүүнээ, Лхагвасүрэн чи дараа нь болчих, би Оюунхорол гишүүнээс нэг юм асуух гээд байгаа юм. Тэтгэвэрт гарах насыг татдаг буруу юм. Энэ аягүй буруу жишиг тогтоогоод явна. Өнөөдөртэй ашигтай байж магадгүй. 2025 он гээд насжилт нэмэгдэнэ. Хөдөлмөрийн насны хүний тоо буурч эхэлнэ. Өндөр настны тоо хэмжээ өсөж эхэлнэ.

Бид дэлхий нийтийн жишгээр бол хөгжиж байгаа улс орнууд тэтгэврийнхээ насыг нэмэгдүүлэх гээд зовж байна шүү дээ. Бослого хөдөлгөөн гараад бөөн юм болоод гэтэл нөгөө тэтгэврийн даатгалын сан нь даахгүй болчихсон ийм нөхцөлд малчдынхаа насыг ингэх нь, би хоёр зүйл хэлэх гээд байгаа юм л даа. Тэтгэврийн насыг багасгах нь цаг зуурын асуудал болоод байгаа юм. Хоёрдугаарт, эрт тэтгэвэрт гарна гэдэг бол хүсээд байх зүйл биш шүү дээ. Тэтгэвэр гарна гэдэг бол эрсдэл учирч байгаа хэлбэр юм. Иргэн хүний хувьд тэтгэврийн насны хүн, тэтгэвэрт гараагүй хөдөлмөрийн насны  хүний эрх зүйн чадамж өдөр шөнө шиг ялгаатай байдаг юм. Одоо 50-тай хүүхнүүд төрж байгаа шүү дээ. 50-тай тэтгэвэрт гарсан хүнийг чинь эмээ гэх үү, юу гэх вэ? Ний нуугүй хэлэхэд, янз бүрийн нийгмийн эрх зүйн харилцаанд орох гэхээр аягүй олон хязгаарлалт үүсдэг юм тэтгэврийн насны хүмүүст би тэрийг хэлээд байна л даа. Би 55 дөхөж явна, би 55-тай тэтгэвэрт гармааргүй байна. Би малчны хувьд ойлгож байгаа, миний ах дүү нар байж байна л даа 55-тай малчин хийж байгаа хүмүүс, эрх зүйн хувьд нийгмийн харилцаанд орох тэр хязгаарлалтуудыг заавал тогтоох ямар шаардлагатай юм бэ? Үндсэндээ 50 настай эмэгтэй, 55 настай эрэгтэй гэдэг бол монгол хүний одоогийн дундаж наслалтаа үзвэл арван хэдэн насаар ялгаатай ийм юм гараад байгаа юм. Би үүнийг Оюунхорол гишүүнээс ингэж асуух гээд байна. Та ядаж насаа болиоч, тэр 1.6 жилийг чинь бүрэн дүүрэн дэмжиж байна. Яагаад вэ гэхээр Оюунгэрэл гишүүн хэлсэн шүү дээ. Энгийн ажил эрхэлж байгаа иргэд бол жилд 250 орчим ажлын өдөр байгаа юм, малчин бол жилийн 365 хоног хөдөлмөрлөж байгаа юм. Тэгэхээр 1 жилийг нь 1.6 жилээр тооцоод явах юм бол 10 жил ажилласны дараа ажилласан жил нь 16 жил болж байгаа юм. 55-тай гардаг насан дээрээ гарахаар тэтгэвэр нь өндөр тогтоогдоно шүү дээ. 

Яагаад гэхээр 55 насаар ажилласан жилийг нь тооцох юм бол тэтгэвэрт өндөр гарах боломж байгаа юм. Тийм учраас малчны тэтгэврийн насан дээр хэдүүлээ үүнийг татах хэрэг байна уу? 2025 он гээд насжилт нэмэгдэж эхэлнэ, 2030 онд насжилтын цикль үе үүснэ. Ийм үед бид нар арван хэдэн жилийн хугацаа байна шүү дээ. Энэ  хугацаанд насыг ингэж татаад дахиад буцаагаад тэрийг чинь өсгөхөд нэлээн асуудал болно доо. Тийм учраас үүнийг Оюунхорол гишүүн энэ насан дээр саналаа татаад харин 1.6 жил дээр бид бүгд ойлгож байгаа учраас дэмжээд батлаад явбал яасан юм бэ. Энэ бол том боломж олгож байгаа юм 1.6 жил гэдэг бол нэг жилийг 1.6 жил зөв хувилбар байгаа юм. Баярлалаа.

Д.Батцогт: -Эрдэнэ гишүүний асууж байгаа бол өнөөдрийнх биш байгаа, гэхдээ тусдаа хоёр гурван хууль болгоод өргөн барьсан учраас үүнийг  хэлэлцэхдээ багцаар нь  хэлэлцсэн нь дээр. Тэр утгаар нь хууль санаачлагч нэмээд хариулъя. Түрүүний хэлэлцүүлэг дээр нь Эрдэнэ гишүүн байгаагүй. 

Д.Оюунхорол: -Нийгмийн даатгалын тухай хуульд нэмэлт, өөрчлөлт оруулахаар оруулж ирсэн Нийгмийн даатгалын тухай хуулийн 15 дураар зүйлийн 6 дахь хэсгийг Эрдэнэ сайдын саяын хэлдгээр хоёр яамны сайд тэтгэврийн хөнгөлөлтийг тогтоох асуудлыг авч хэлэлцдэг байх нь зөв юм. Бид нар сангаас мөнгөө гаргаж байгаа учраас гэдгийг ойлгож байна. Тийм учраас энэ асуудлыг татаад авч болж байна.  Хоёрдугаарт, таны хэлсэн өмнөх Байнгын хорооны хурлаар хэлэлцсэн тэтгэврийн насыг 5 жилээр нааш нь татах тухай асуудлыг бид нар Байнгын хороон дээр дэмжсэн байгаа. Энэ хуулийн гол мөн чанар нь бол өнөөдөр гадаа гандаж, хөдөө хөхөрч, жилийн 4 улирал гадаа зогсдог энэ хэдэн малчид бол үнэхээр бидний цээжээ дэлдээд нүүдлийн соёл иргэншлийн өв тээгчид гэж ярьдаг бидний нөхдүүдийн маань хамгийн хүнд хэцүү ачааг үүрч яваа хэсэг нь тэр хэдэн малчид. Тийм учраас энэ хүмүүсийн хөдөлмөрийг хүнд хортой гэдэг нөхцөлд нь хамааруулаад аваад үзээч гэж бид нар үзсэн учраас насыг 50, 55 болгосон юм. 

Хоёрдугаарт, малчид бол дундаж наслалт нь Улаанбаатарчуудаас таны хэлдгээр дулаан байшинд сууж амьдардаг бид нараас 5-8 жилээр дутуу насалж байгаа юм. Тийм учраас энэ хүмүүст амьдралын хүнд хэцүүг тэр тусмаа өвлийн хүйтэн, хасах 40 хэмд гадаа зогсож хэдэн малтайгаа ноцолддог, зуны нэмэх 40 хэмд ч гадаа зогсдог хэдэн малчдынхаа төлөө монголын төр нэг удаа сэтгэл гаргамаар байна. Өнөөдөр хөдөө орон нутагт амьдарч байгаа малчид маань эрүүл мэндийн үзлэгт хамрагдаж чаддаг билүү? Тэднийхээ төлөө бид нийгмийн асуудлыг нь шийдвэрлэх тодорхой бодлого, арга хэмжээг хэрэгжүүлж чадаж байгаа билүү? Ингээд яривал их олон зүйлийг бодож тооцсон учраас насыг 5 жилээр нааш нь татъя гэдгийг хүнд хортой нөхцөлд ажил мэргэжлийн онцлог гэж харгалзан үзээд зөвхөн малчныг гэж үзэж байгаа нь ийм учиртай юм. Тийм учраас үүнийг та дэмжээд Нийгмийн даатгалын сангийн ажлын хэсгийнхэн энд оролцоод энэ хуулийг батлаад гаргаад өгөөч. Нүүдлийн соёл иргэншлийн үеийг тээж байгаа хэдэн малчны ажилладаг нөхцөл, орчин магадгүй эрчимжсэн фермерийн аж ахуйг эрхлээд амьдарч байгаа нөхцөл нь өөрчлөгдөх юм бол тэр цаг үед нь тэтгэврийн насыг наашлуулж байгааг нь цаашлуулах боломжтой болох байх. Ингээд насны эцэст би хэдэн малаа малласныхаа төлөө монголын төрөөс тэтгэврийн мөнгө авдаг байж байгаад нүд анилаа гэж тэр хүмүүс баярлах байх гэж бодсон юм.

Тийм учраас энэ хуулийг боловсруулах яриаг ярьснаас хойш 6 жил болж байгаа юм. Тийм учраас энэ хуулийг энэ утгаар нь ойлгоод хүнд хортой нөхцөлд малчны хөдөлмөрийг оруулаад энэ хуулийг батлаад ямар ч байсан өөрсдөөр нь нийгмийн даатгалыг шимтгэлээ төлдөг, нөхөн төлдөг мөн улирлын шинж чанартайгаар байнга төлдөг тэр үүрэг хариуцлагыг нь давхар үүрүүлээд ингээд энэ хуулийг гаргая гэсэн бодолтой байгаа юм. Тэгээд Эрдэнэ сайдыг дэмжиж өгөөч гэж бодож байна. 

Д.Батцогт: -Бакей гишүүн.

А.Бакей: -Баярлалаа. Би бол хуулийн төсөл санаачлагчийн санаачилсан хоорондоо уялдаа холбоотой хоёр гурван хуулийн хувьд дэмжиж байгаа. Яагаад вэ гэхээр зэрэг үнэхээр нүүдлийн соёл иргэншлийг тээж явж байгаа малчид монголчуудын соёлын өв, уламжлалыг хадгалж хамгаалан хөгжүүлэх асуудал бол чухал байгаа. Малчдын хөдөлмөр хүнд нөхцөлд байгаа гэдгийг хүлээн зөвшөөрч байгаа. Гэхдээ харамсалтай нь нийгмийн даатгалд хамрагдалтын түвшин маш доогуур байгаа шүү дээ. 6 хувь байна. Тэгэхээр үүнийг яаж сайн дураар ч гэсэн түвшнийг дээшлүүлэх вэ гэдэг асуудал хамгийн гол асуудал байгаа. Үүнд хөшүүрэг  хэрэгтэй болоод байгаа юм. Тэгэхээр хөшүүргийн хувьд 1 жилийг 1.5 жил болгож тооцох, тэгээд шимтгэлээ хатуу тогтоосон хугацаанд биш, тодорхой улирал, хагас жилээр төлөх энэ хөшүүрэг зүгээр гэдэгт санал нэг байгаа. Тийм учраас ялангуяа өнөөдөр хэлэлцэж байгаа хуулийн хувьд сар, улирал, жилээр гэж биш, улирал, хагас жилээр гээд өөрчлөх саналтай байна. Мэдээж бусад гишүүдийн адилаар шимтгэл төлөгчийг тодорхой заах хэрэгтэй гэдэг дээр санал нэг байна. Асуух ганц асуултын хувьд бол малчдын ч бай, хэний ч бай хөдөлмөрийн хүнд нөхцөлд хамаарах эсэхийг тогтоохдоо эцсийн  шийдвэрийг хөдөлмөрийн асуудал эрхэлсэн Засгийн газрын гишүүн батлах юм байна. Хүн амын хөгжил, нийгмийн хамгааллын яам эндээс гадна үлдэх үү гэдэг асуудал байна. Энэ ямар учиртай юм бэ гэсэн.

Д.Батцогт: -Сая бараг хариулчихсан даа. Оюунхорол гишүүн товчхон хариулчих.

Д.Оюунхорол: -Бакей гишүүнд баярлалаа. Бакей гишүүний саяын хамгийн сүүлийн асуулт бол Эрдэнэ сайдын хэлдэг Нийгмийн хамгаалал, хөдөлмөрийн яам бол энэ тэтгэврийг хөнгөлөлттэй  тогтоох асуудал дээр оролцох ёстой гэдэгтэй санал нэг байна. Тийм учраас хоёр яамны хамтын шийдвэрээр энэ асуудлыг шийдэх нь зөв гэж үзэж байгаа юм. 

Д.Батцогт: -Баярсайхан гишүүн.

Г.Баярсайхан: -Миний асуух гэж байсан зүйлийг гишүүд ерөнхийдөө асуучихлаа. Гэхдээ би товч байр сууриа илэрхийлье. 

Яах аргагүй хөдөө аж ахуйн салбар бол монголын эдийн засгийг нуруундаа үүрч яваа чухал салбар. Эдийн засгийн өсөлтөд бол том хувь нэмэр оруулж байгаа салбар. Төрөөс малчдын нийгмийн талаар дэмжлэг үзүүлэх чиглэлээр авч  хэрэгжүүлж байгаа арга хэмжээнүүд олон байгаа. Үүнийг тэр бүр 100 хувь төгс хангалттай гэж үзэхэд дутагдалтай байгаа л даа. Зарим зүйлүүд дээр малчдыг алгасаад явж байсан зүйл бий. Ерөнхийдөө нийтэд бид нийгмийн даатгалын шимтгэлийг бол төрөөс төлүүлэх, мөн бололцоо боломж олгох тал дээр нэлээн олон төрлийн хууль гаргасан байгаа шүү дээ. Энэ бол нийгэм рүү нэлээн хандаж үр дүнгээ өгч байгаа ийм зүйл. Тэгэхээр малчдын хувьд би Оюунхорол гишүүний оруулж байгаа хуулийг дэмжиж байгаа юм. Нэг зүйлийг тодруулж асуухад хөдөө орон нутгаар томилолтоор ажиллаад явж байхад малчдын амьдрал гойд онц сайн байна гэж хэлэхгүй, гэхдээ манай малчид маань зах зээлд өөрийнхөө орон зайг эзэлсэн, яг малчин бол нэг төрлийн фермерийн чиглэлээр үйл ажиллагаа явуулж байгаа төвхнөсөн ийм аж ахуй хэлбэрээр байна шүү дээ. Баг, сум дээр байдаг малчин аймгийн төв дээр байр сав авсан байж байгаа юм, туслах малчин ажиллуулчихсан, энэ бол зөв зүйл гэж байгаа юм. Тэгэхээр ерөнхийдөө цаашид малчдын маань тоо өсөх хандлага байна уу гэдэг зүйл дээр би тодорхой асуумаар байна. Энэ бол ерөнхий танин мэдэхүйн чанартай асуулт. Та үүнийг яаж харж үзэж байна вэ? Ерөнхийдөө бүх юм хөдөлмөрийн хуваарь, нарийн зохион байгуулалтаар яваад байна шүү дээ. 

Д.Батцогт: -Оюунхорол гишүүн.

Д.Оюунхорол: -Баярсайхан гишүүнд баярлалаа. Үнэхээр Монгол Улсын эдийн засгийн нэг хөл бол мал аж ахуй хөдөө аж ахуйн салбар гэдэгт санал нэг байна. Тийм учраас бид нар хөдөө гандаж, гадаа хөхөрч хэдэн малынхаа төлөө хөөцөлдөж, улс орны эдийн засаг нийслэлд байгаа бидний хүнсний хэрэгцээг хангадаг энэ малчдын төлөө нийгмийн асуудлыг нь шийдвэрлэх дорвитой арга хэмжээг нь хөдөлмөрийн харилцааны зохицуулалтад оруулж үнэлгээтэй болгох нь бол их чухал байгаа гэж байгаа тантай санал нэг байна. Тийм учраас цаашдаа залуу малчдын халаа таны хэлдгээр буурч байгаа нь үнэн. Тийм учраас их нүүдлийг зогсооход, Улаанбаатар хот руу ажил хийе гэж ирээд байгаа нь бол би ирээдүйд бүрэн тэтгэвэр авдаг болъё, малчны хөдөлмөр үнэлгээгүй байна гэж үзэж байгаа учраас их нүүдлийн цуваа Улаанбаатар руу их ирдэг. Тийм учраас үүнийг таслан зогсооход залуу малчдын халааг бэлтгэхэд энэ  хууль дэм тус болно гэж бид үзэж байгаа. Танд баярлалаа. 

Д.Батцогт: -Ганбаатар гишүүн асууя. 

С.Ганбаатар: -Маш тодорхой хоёр юм асууя. Чухал хууль байна, наснаасаа эрт хөгширч, эрүүл мэнд, хөдөлмөрийн чадвар нь буурч, дундаж наслалт нь харьцангуй доогуур байна гэж байгаа юм. Яг тодорхой тооцоо судалгаа, 5-7 жил гэж түрүүн хэлсэн. Энэ хэдэн хүний дунд хаана хийсэн судалгаа вэ? Тэрийг тодруулмаар байна. Хоёрдугаар зүйл гэвэл өмнө нь байсан сайн дураараа даатгуулах хуулийн боломж бололцоог малчид дээр хэр хэрэгжсэн юм бол? Яагаад  явахгүй байсан бол үүний тооцоо үндэслэл байгаа юу? 

Д.Батцогт: -Оюунхорол гишүүн хариулъя.

Д.Оюунхорол: -Ганбаатар гишүүний асуултад хариулъя. Үндэсний статистикийн ерөнхий хорооноос гаргасан хүн ам зүйн талаарх судалгаан дээр дундаж наслалтыг аймаг, нийслэл, дүүрэг, сумаар нь бараг гаргасан байгаа. Тэр мэдээлэл дээр хөдөө орон нутгийнхан маань нийслэлчүүдээс 5-7 жилээр, зарим аймаг дундаж наслалт нь бага байгаа онцлог байгаа. Энэ нь хүйтний нөхцөл нь хүнд байдаг. Тэр тусмаа баруун алслагдсан аймгууд руугаа дундаж наслалт бага байгаа тохиолдлууд байгаа. Энэ бол Үндэсний статистикийн ерөнхий хорооноос гаргасан хүн ам зүйн судалгаатай холбоотой мэдээллүүд дээр гарсан байгаа. Ер нь хөдөө орон нутгийг заагаад тэр дотор нь заагаад насжилтыг нь гаргасан байгаа. Үүн дээр хөдөөгийн хүмүүсийн дундаж наслалт ямар ч байсан хотынхноос 5-7 жилээр доогуур байгаа нь тодорхойлогдсон байгаа. 

Д.Батцогт: -Гишүүд асуулт асууж, хариулт авч дууслаа. Ер нь өнөөдрийн хэлэлцүүлгээр өмнө нь боломж, тэгэхээр өнөөдөр өмнөх Байнгын хорооны хуралдаанаар хэлэлцсэн асуудлыг ч гэсэн өргөн дэлгэр яриуллаа шүү дээ. Өөрөөр хэлбэл, энэ хуулиуд хоорондоо харилцан уялдаатай байгаа учраас өнөөдрийн хэлэлцэх асуудал бол зөвхөн 2 заалт байгаа. Нэг нь хууль санаачлагч Нийгмийн даатгалын шимтгэлээ нөхөн төлүүлэх асуудал, нөгөөдөх нь Хөдөлмөрийн яам, Хүн амын хөгжлийн яам хоёрыг салгаж орж ирсэн, хөдөлмөрийн хортой нөхцөл гэсэн ийм юм байгаа. Гэхдээ үүн дээр нь бид нар хэлэлцэх эсэхээ шийдье. Дараа нь энэ бүх хуулийг нэгтгээд ажлын хэсгээ нэг байгуулаад харилцан уялдаатай хийгээд тал талаас нь ярьж байгаад, мэдээж манай гишүүд малчдаа дэмжсэн зөндөө бодлогуудыг ярьж байна. Гэхдээ алтан балансыг нь олж байгаад тал талаас нь ярьж байгаад засахыг нь засаад, хасахыг нь хасаж, нэмэхийг нь нэмж байгаад аятайхан хууль болгоод гаргая гэсэн зүйлийг хэлмээр байна. Асуулт асууж, хариулт авч дууслаа. Одоо хууль санаачлагчийн илтгэлтэй холбогдуулан үг хэлэх гишүүдийн нэрийг авъя. Эрдэнэ, Тлейхан гишүүдээр тасаллаа. Оюунгэрэл гишүүн алхны дараа орсон. Эрдэнэ гишүүн үг хэлье.

С.Эрдэнэ: -Би товчхон ганц үг хэлье. Саяын оруулж байгаа хуулиудыг нэгтгээд нэг ажлын хэсэг болгоод тэр дээрээ манай мэргэжлийн хүмүүс оролцоод нэлээн сайн ярьж байгаад энэ хуулийг аль аль талаасаа ямарваа нэг хуулийн зөрчилгүй гаргах нь зөв байх. Хүнд хортой нөхцөл гэдэг утгаараа авч үзсэн юм бол малчны насны асуудлыг ярьж болно. Тэгээд үүн дээр насжилттай холбоотой нийгмийн нэг хэсгийг нь аваад насыг нь багасгаад байхаар нийт даатгуулагч тэтгэвэрт гарч байгаа иргэдийн хувьд бол сөрөг нөлөө үзүүлэх болов уу гэсэн болгоомжлол байгаа юм. Тэгэхээр үүнийхээ гарцыг зөв гаргаад ярьж байгаад шийдээд явах нь зүйтэй байх. 

Хоёрдугаарт, хөдөлмөрийн хүнд хортой нөхцөлийн асуудлаарх журмыг хоёр сайд хамтарч гаргах асуудлыг Оюунхорол гишүүн зөвшөөрч байгаа учраас надад хэлэх юм алга. Нөхөн төлөх гэдэг утгаар биш, юу гэж томьёолох ёстой юм бэ? Уртнасан дарга, Мөнхзул аа? Төлөхдөө өөр л дөө, ердийн нөхцөлөөр төлөх өөр, ажлын хэсэг дээр яриад явъя. 

Д.Батцогт: -Тлейхан гишүүн.

А.Тлейхан: -Баярлалаа. Өнгөрсөн парламентын үед малчдын талаар томоохон 4 төрлийн бодлого гарсан, малчдын талаар төрөөс баримтлах бодлого гэж малчин хүний тухай, Монгол мал хөтөлбөр гэж мал аж ахуй, малыг чанаржуулах тухай асуудал гарсан. Үйлдвэрлэлийг дэмжиж ажлын байр нэмэгдүүлэх тухай, малчдын гар дээр байгаа бүтээгдэхүүний үнийг өсгөх, ноос ноолуурын үнийг өсгөх чиглэлээр нөгөө талаасаа малын гаралтай бүх төрлийн түүхий эд дээр урамшуулал олгох замаар малчдын орлогыг нэмэгдүүлэх тухай шийдвэр гарсан. Хөдөө аж ахуйн биржийн тухай хууль гэж малчдын гар дээр байгаа бүтээгдэхүүнийг өндөр үнээр гадаад зах зээл дээр худалдаалах гэдэг юм уу, ийм томоохон бодлогууд гарсан юм. Энэ удаа бодлогыг хэрэгжүүлэх ажлын хүрээнд малчдын талаар хөдөлмөрийг нь үнэлэх, хүнд хортой нөхцөлд хамруулах, тэтгэвэрт гарах насыг нь наашлуулах, шимтгэл төлөх хугацааг нь ч гэдэг юм уу олон юм дээр манай гишүүд анхаарал тавьж, хууль өргөн барьж байгаад би талархаж байгаа юм. Энэ удаагийн хуулийг ганц гишүүн өргөн барьсан биш, 20-иод гишүүн хамтран санаачилсан, ахлагч нь манай Оюунхорол гишүүн байгаа юм. Ер нь малчдын талаар төрөөс баримталж байгаа томоохон бодлого гэж ойлгох ёстой. Өнөөдөр нийт бүтээгдэхүүний 10 хувийг нь малчид гаргаж байна. Нийт ажлын байрны 30 гаруй хувийг нь малчид бүрдүүлж байна. Энэ хүмүүст анхаарал тавихгүй байж болохгүй гэдэг ойлголтын үүднээс энэ хууль гарах гэж байгаа гэж ойлгож байгаа юм. 

Өнөөдөр насны тухай ярьж байна. Малчид маань хүйтэн хөрч, халуун халж явж, хоёр насны хооронд цаггүй ажиллаж байгаа хүмүүс. Үүнийг хөдөлмөрийн хүнд нөхцөлд оруулж тэтгэвэрт гарах насыг нь эрэгтэй 55, эмэгтэй 50 болгох нь зүйтэй юм. Нөхцөлөөр нь авч үзэх ёстой гэж үзэж байна, нөгөө талд нь тэтгэврийн нийгмийн даатгалын шимтгэлийг нөхөн төлөх замаар тэтгэвэрт гарах асуудлыг бас авч хэлэлцэж байгаа нь сайшаалтай юм. Тийм учраас эдгээр хуулиудыг багцлан  хэлэлцэж ажлын хэсэг гаргаад хооронд нь уялдуулж, хуулийн төслийг гаргаж цаашид хэрэгжүүлэх ажлыг зохион байгуулах нь зүйтэй гэдэг саналыг дэмжиж байна. Тооцооноос харахад Нийгмийн даатгалын санд ч гэсэн асар их ачаалал нэмэгдэх байдал ажиглагдахгүй байгаа, үүнийгээ хэлэлцээд цаашаа явахыг дэмжиж байна. Үүнийг дэмжиж байгаа гишүүддээ баярлалаа гэж хэлье. 


Д.Батцогт: -Гишүүд үг хэлж дууслаа. Одоо санал  хураалт явагдана. Хуулийн төслийг нэгдсэн хуралдаанаар  хэлэлцүүлэхийг дэмжье гэдгээр санал хураалт явуулъя. 12 гишүүн оролцож, 11 гишүүн саналаа өгч 91.7 хувиар хуулийн төслийг нэгдсэн хуралдаанаар хэлэлцүүлэхийг дэмжлээ. 

Ажлын хэсэгт баярлалаа. Одоо санал, дүгнэлт унших гишүүнийг томилъё. Санал, дүгнэлт унших гишүүн байна уу? Тлейхан гишүүнийг томиллоо. Өнөөдрийн хуралдаанаар хэлэлцэх асуудал дууслаа. Гишүүдэд болон ажлын хэсэгт баярлалаа. 

Дууны бичлэгээс буулгасан:

ПРОТОКОЛЫН АЛБАНЫ

ШИНЖЭЭЧ                                                   М.НОМИНДУЛАМ

